18 september 2005

sewentiende sondag in koninkrykstyd

liturgiese voorstel

Fokusteks:
1 Timoteus 3:14-4:5

Ander tekste: 

Psalm 105; Filippense 1:21- 30; Matteus 20:1-16; Eksodus 16:2-15

Inleiding

Eksodus 16:2-15 is die verhaal van hoe die Here vir Israel in die woestyn met manna gevoed het. Psalm 105 besing die God wat sy volk tydens die woestyntog op hierdie unieke wyse versorg het. In Filippense 1:21-30 leer ons dat as ons uit ’n teologiese hoek na gebeure kyk, ons dit anders kan interpreteer as wat ons andersins sou. Só interpreteer Paulus die probleme en lyding wat die Filippense ondervind as geleenthede om die verlossingskrag van God te demonstreer terwyl God hulle daardeur dra. Die gelykenis van Matteus 20:1-16 verduidelik wie God is en wie ons alte dikwels is: ’n ongelooflik vrygewige God, die absolute teenpool van hoe ons self is. 1 Timoteus 3:14-4:5 beklemtoon elke gemeente is soos ’n huisgesin waarin die lewende God aanwesig is en waar elke gelowige ’n huisgenoot is en hom gevolglik moet gedra soos dit gepas is in die huishouding van die Here. In die wêreld het die gemeente die roeping en taak om draer en beskermer te wees van die geopenbaarde waarheid in Christus.

Ons het ’n roeping om ons geloof onder alle omstandighede konsekwent uit te leef as mense wat die grenslose vrygewigheid van God ken en beleef. Hierdie liturgie wil dié vrygewigheid vier en die gemeente aanspoor tot uitlewing van hulle geloof en vertroue in hierdie God.

GOD VERSAMEL ONS VOOR HOM

Aanvangswoord 

Voorstel 1

Begin die diens met die woorde: “God het ons hier voor Hom saamgebring.” Indien ander woorde gekies word, bly dit belangrik dat die gemeente daaraan herinner word dat God die leiding neem met die saamroep van die erediens. ’n Erediens is nie ons skepping nie, maar God wat deur sy Woord werk.  

Die formule kan verder soos volg uitgebrei word om die gemeente se aandag na die koninkryk te lei:

Voorganger:
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit, behoort die lof en die eer.

Voorganger:
Mag sy Naam geheilig word.
Gemeente: 
Mag sy koninkryk kom.
Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit Matteus 6; Openbaring 5:13

Voorstel 2 

Drumpelgebed

Lied 162 (beurtsang)

Voorganger:  
Loof die Here! Roep Hom aan! Maak aan die nasies bekend wat Hy gedoen het.

Gemeente: 
 Sing liedere, sing tot sy eer, vertel van al sy magtige dade.

Voorganger:  
Roem sy heilige Naam, laat dié wat die teenwoordigheid van die Here soek, bly wees.

Gemeente:  
Soek hulp en beskerming by die Here, soek gedurig sy teenwoordigheid.

Voorganger:  
Pas op dat niemand julle van Hom af wegvoer deur teorieë en argumente wat misleidend is nie.

Gemeente:  
Hy, die Here, is ons God; sy reddingsdade strek oor die hele aarde.

Voorganger:
Julle moet dink aan die magtige dade wat Hy gedoen het, aan sy wonders, aan die reddingsdade op sy bevel, julle, nageslag van Abraham sy dienaar, nakomelinge van Jakob vir wie Hy uitverkies het.

Gemeente:  
Hy hou sy verbond altyd in stand, die belofte wat Hy aan duisende geslagte toegesê het ...   beurtspraak uit Psalm 105

Seëngroet

Voorganger: 
Genade vir julle en vrede van God ons Vader en Jesus Christus, ons Here.

Gemeente:
 Amen, en vrede vir jou.

Voorganger:
Amen.
Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

Sang

Lied 202 “Prys Hom, die Hemelvors”. Hierdie lied gaan uit van die gedagte van Jesus se heerskappy en raak by voorbaat verskeie liturgiese momente aan. Uit die Sionsgesange kan Lied 167 of 151 van pas wees as liedere wat Jesus se heerskappy in historiese verband besing.    

Diens van die water

Die nood van die skepping, mens en wêreld word voor God gebring. Dit behels ook ons eie nood aan voortgesette verlossing. Dit is ’n bede om reiniging en heiliging. Lees verder die gedagtes in die inleiding.

Doop of  doopherinnering

Doop en doopherinnering geniet gedurende die eerste fase van koninkrykstyd besondere aandag. In praktyk bring dit mee dat die doopvont, met water daarin, baie sigbaar is.  Elke Sondag gedurende hierdie fase word lidmate op een of ander manier gevra om doelbewus hulle doop te bedink. Tekste uit die leesrooster bied leersame perspektiewe wat benut kan word. Die oordenking van die doop skep ’n goeie geleentheid om opnuut op die toesegging van die sakrament te antwoord. 

Wet en skuldbelydenis

Voorstel 1

Openbare skuldbelydenis is diep ingebed in reformatoriese liturgie. Die Tien Gebooie en ander skriftuurlike uitsprake oor die wet of die wil van God word afwisselend gebruik as aanleiding tot skuldbelydenis.  Deur die wet in hierdie Sondae op saam te laat val met die diens van die water, word groter prominensie gegee aan hierdie moment van die liturgie.

Sang

Lied 247 “Heer wees ons genadig”/NSG 233 – Kyrie, eleison 

Voorstel 2

Matteus 20:1-16 Lees voor en verduidelik dat dit die kontras illustreer tussen God se grenslose vrygewigheid waarin Hy ons onvoorwaardelik laat deel, teenoor wie en hoe ons is. Dit kan aan die kinders verduidelik word aan die hand van twee kennisgewings. Op die een staan “Welkom!” en op die ander “Bly weg!”. Watter een van die twee kennisgewings hoort by ’n kerkdeur? Ons almal is bly omdat God vir ons die “welkom”-teken wys. Wys ons dieselfde teken vir almal wat nie vanoggend saam met ons hier in die kerk is nie? Tree ons teenoor hulle almal op as teenoor mense vir wie God dieselfde “welkom”-teken wys as vir ons? Laat ons hulle welkom voel in ons eie lewens? Stoot ons dalk mense weg? Gee geleentheid vir stil nadenke, waarna die orrel die gemeente lei in verootmoediging uit Lied 231:1, 3, 4/NSG 61.

Vryspraak

Wesenlik vorm dit deel van die “diens van die water” aangesien dit dieselfde vryspraak van God is wat in die doop verkondig word. Die gemeente omhels die gegewe reinheid wat God in Christus aan elkeen skenk wat sy sondes kan bely en so sy afhanklikheid van God erken. Elke gelowige eien hom/haar opnuut vergewing van sondes toe en verbind tot nuwe gehoorsaamheid.

Geloofsbelydenis

Ter wille van die beklemtoning van hierdie moment in die erediens word die geloofsbelydenis ook hier geplaas.  Dit onderskraag die gedagte dat ons geloof ’n basis het wat in die geskiedenis beslag gekry het.

Dit kan op verskeie maniere gedoen word:

· Die Apostoliese geloofsbelydenis of die Belydenis van Nicéa. Dit kan saam gelees of aangehoor word met bevestigende “amen”. 

· Die geloofsbelydenis kan gesing word. Lied 259, 260, 261/ SG 348

Loflied

Lied 198/NSG 20; Lied 197

Diens van die Woord

Gebed om die opening van die Woord

Begin die gebed met Psalm 119:129-136.

Skriflesing

Volg die ekumeniese gebruik om die tekste in volgorde te lees: Ou Testament; Psalm (word waar moontlik gesing of ’n ander voorganger voorgelees); Nuwe Testament; Evangelie. Indien sekere teksgedeeltes elders in die diensorde gebruik word, kan dit hier weggelaat word.

Sing ’n halleluja na die voorlesing uit die briewe. Lied 189; 206; 218; 228; 204

Sing ’n gepaste lied na die laaste Skriflesing. Sien voorstelle by elke Sondag. 

Kindertyd

Sien voorstel 2 by “wet en skuldbelydenis” hierbo.

Prediking

Respons van die gemeente

Benut een van die volgende opsies:

· Die gemeente sing hul antwoord uit ’n gepaste lof- en danklied wat God antwoord: Lied 280;

· ’n Vrye gebed.

· ’n Belydenisverbintenis word voorgehou en ’n paar oomblikke van bepeinsing word toegelaat.

Diens van die tafel

Die tafeldiens behoort elke Sondag vanaf die nagmaalstafel gelei te word sodat die sigbaarheid daarvan uitgewys word. 

Gereedmaak van die tafel en offergawes

Die offergawes kan beskou word as deel van die gereedmaak van die tafel aangesien die middele vir die nagmaal hieruit voorsien is. Die gemeente word uitgenooi om iets van hulleself te gee soos Christus Homself vir ons gegee het. Ons offer word ook teken van ons een​​-wees met Hom in die nagmaal.

’n Gesin wat vooraf gevra is, bring brood en wyn na die nagmaalstafel.

Vredeshandeling (opsioneel)

Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Opmerkings oor die gebruik van die nagmaalgebed.

· Omdat baie gemeente dit prakties onuitvoerbaar vind om elke Sondag nagmaal te gebruik, kan sommige elemente van die tafeldiens op sulke Sondae weggelaat word. Dié elemente word met ’n asterisk aangedui.

· Met die oog op die toe-eiening wat in hierdie fase van koninkrykstyd belangrik is, word die klassiek-gereformeerde nagmaalgebed gereeld gebruik omdat ons ons daardeur verlustig in God se “groot dade” soos wat deur die Woord betuig word. Let op dat die aanvangsgedeelte van die gebed melding maak van drie hoofdade van God: die skepping, die bevryding en leiding van Israel en die verlossing deur Christus Jesus. Die laaste loop oor in die lof van Jesus.

· Die bewoording hoef nie slaafs nagevolg te word nie. Dit is wenslik om gedagtes of woorde uit elke Sondag se leesrooster te neem en dit in die gebed in te werk.

· Die vaste elemente wat by die diens van die tafel pas, behoort elke Sondag gebruik te word ter wille van die ekumeniese aard daarvan en om die betekenis daarvan deur herhaling in te skerp: die sanctus (“Heilig, heilig, heilig …”) en die Agnus Dei (Lam van God).

Nota:  Die Eksodus-verhaal van die manna in die woestyn kan gebruik word as inleiding tot die nagmaal, deurdat dit die liturg die geleentheid bied om uit te wys hoe die Here die sakramente gee in weerwil van ons twyfel en opstand, ter versterking van ons geloof, “sigbare, heilige tekens en seëls wat God ingestel het om ons deur die gebruik daarvan die belofte van die evangelie nog beter te laat verstaan en dit te beseël” (Heidelbergse Kategismus, antwoord 66).

Voorbidding

Sing Lied 105:1 (gemeente), 105:2 (solis), waarna die liturg voorgaan in voorbidding. Die voorbidding word afgesluit met die gemeente wat saam hardop die “Ons Vader” bid.

Uitsending

Sang

Lied 610:1, 5

PREEKSTUDIE – 1 TIMOTEUS 3:15 – 4:5

Teks

Du Preez (sien Inleiding hierbo) gee `n volledige uitleg van 3:15-16. Hy wys op die posisie van 3:15-16 in die brief. Hierdie verse vorm die middelpunt van die brief en moet in noue samehang met die voorafgaande en dit wat daarop volg, gelees word. Dit sluit direk met die voorafgaande gedeeltes aan oor hoe Timoteus hom as man van God moet gedra en hoe gemeentelede en ampsdraers in die gemeente moet optree. Dit sluit met die opvolgende gedeelte aan wat handel oor die waarskuwing teen die valse leraars. Omdat die kerk die bewaarder van die waarheid is, is dit juis belangrik dat alles daarin reg sal geskied en ordelik gereël sal wees sodat die waarheid bewaar en oorgedra sal word. Du Preez ontleed dan breedvoerig aan die hand van bestaande literatuur die volgende: hoe jy jou moet gedra; huis van God; draer en beskermer (pilaar en fondament) van die waarheid  (Sien veral die verbande met die tempel van Artemis en 3:16 se mega estin to … mysterion met Hand 19:28, 34 se silwersmid-uitroep ‘Groot is Artemis …’)

Oor die inhoud van die belydenis ontleed hy homolegoumenos en geopenbaarde waarheid van ons godsdiens. Oor die doksologiese teks beklemtoon Du Preez (in die huldigingsbundel aan J L de Villiers) dat die Goddelike geheimenis in sy heilshistoriese gang op `n hemelse troonsbestyging uitloop (contra Jeremias wat hierin lyne van `n Egiptiese troonbestygingslied sien). In navolging van Gundry verklaar Versteeg dat die lied met sy sterk sendinginslag waarskynlik in Joods-Christelike kring ontstaan het, bes moontlik in Antiogië in Sirië, waarheen Joodse Christene ná die dood van Stefanus gevlug het. Wanneer Paulus die lied hier in   1 Timoteus ter sprake bring, gee hy daaraan `n nuwe toepassing. Met sy klem op die mensheid van Christus en die universele betekenis van die heil in Hom is dit naamlik moontlik dat hierdie lied dit uitsing teenoor gnostiese elemente wat die werklike mensheid van die Seun ontken het en die heil net vir `n groepie ingewydes wou reserveer. Die hoofklem val egter nie op argumentering nie, maar eerder op “triumphant thankfulness” (kursivering JCR).  

Wat die teologiese indeling van die ses grammatiesgelykwaardige reëls betref, wys Du Preez daarop dat sommige geleerdes twee groepe van drie reëls elk aanvaar. Ander aanvaar twee groepe: die eerste met twee reëls, die tweede met vier. Die meeste aanvaar egter drie groepe van twee reëls elk hoewel op verskillende gronde. En dat dit nog nie die einde van al die moontlikhede is nie: “It is remarkable how many arrangements of these six clauses are possible, all making excellent sense,” haal hy Plummer aan. Reëls 1 en 2 gaan byvoorbeeld goed met mekaar saam (mens; Gees). Maar reël 1 gaan ewe goed met reël 6 saam (menswording; verheerliking). Die ses reëls laat hulle eenvoudig nie op een bepaalde wyse rangskik nie, en die vraag is of hierdie kunstige samestelling nie juis ook langs die weg die diepte van die misterie na vore help bring nie. Per slot van rekening hou al die reëls met mekaar verband, omdat elkeen iets van die één geheimenis ontsluit.

Du Preez wys daarop dat uitleggers veel maak van die chiastiese teenstelling aarde-hemel in die opbou van die lied (so Jeremias en Hendriksen). Hy voel dit is gekunsteld om elk van die reëls óf tot hemel óf tot aarde te beperk. Wat wel waar is, is dat die geheimenis hemel en aarde omvat. Oor `n chronologiese opbou meen sommige geleerdes dat Paulus beslis die historiese orde van gebeure gedurende die Heiland se aardse loopbaan volg. Sommige sien `n chronologiese gang vanaf menswording tot by wederkoms. Ander wys egter daarop dat `n chronologiese verstaan van die lied tot `n gekunstelde uitleg lei vanweë die omvattendheid van sommige van die reëls, sodat die meeste `n chronologiese orde verwerp. Hy is van mening dat die chronologiese siening `n mens tog help om oë oop te hou vir etlike historiese gebeure wat oor die hoof gesien sou word. Hy vind eerder aanklank by Ridderbos wat `n saaklike orde voorstaan.  

Alhoewel die versoeking groot is, sou dit blote repetisie wees om Du Preez verder volledig aan te haal. Ek hoop deur net enkele van sy deurdagte insigte deur te gee ek lesers sal aanspoor om sy werk/e hieroor onder hande te neem. Uiteraard is daar `n meer uitvoerige bronnelys by hom beskikbaar.  

Konteks

Buiten `n klomp preke op die internet (sien oa www.pbc.org http://bible.crosswalk.com http: //thousandsofsermons.com  www.sermoncentral.com www.sermon.org www.rockies.net), wat eerder van skerpsinnige breedsprakerigheid getuig as van werklike teologiese diepgang is die homiletiese materiaal oor die gedeelte bitter skaars. Sien ook Du Preez wat `n aantal preke aanhaal. Nie een van die goeie (of minder goeie preke) handel oor die gedeelte as geheel nie (3:14-4:5). So stel Du Preez oor 3:14-16 moontlik twee preke voor: die eerste oor die heerlikheid van die gemeente en die tweede oor die heerlikheid van die gemeente se heilsgeheim. Die meeste homilete hou hulle redes óf oor 3: 4-16 óf 4:1-5/11/16.  

Dit staan seker predikers vry om oor onderdele van die teks te preek, maar die groter uitdaging is seker om die teksafbakening van die teksrooster te respekteer en die gedeelte as geheel te neem. Dit bring die vraag na vore oor hoe die hermeneutiese brug tussen die twee gedeeltes geslaan kan word.  

Alhoewel `n mens dit met Du Preez eens kan wees dat die lied nie vir argumentering gebruik word nie, maar eerder van triumphant thankfulness getuig, kan die kritiek op die gnostisisme daarin nie ontken word nie (Oor Gnostiek kan oningeligte lesers enige goeie Bybelse ensiklopedie naslaan.) Die gedeelte (3:14-16) sluit, soos die meeste uitleggers wys, ook nou aan by dit wat daarop volg. Dibelius en Conzelman wys byvoorbeeld daarop dat van 4:1 Paulus se “testament” volg – juis omdat hy voorsien om “vertraag/ teruggehou” (3:14) te word. Hy gee vanaf hoofstuk 4 riglyne aan `n kerk wat in `n ‘post-apostoliese’ tyd moet leef.  

Hendriksen se insigte oor 3:14-16 is myns insiens tog bruikbaar. Alhoewel hy (gekunsteld) die aardse en hemelse aspekte van die lied uiteenhou, dui hy tog duidelik die twee verskillende aspekte van die lied daardeur aan. Dit beperk nie die kosmiese (in die breedste sin van die woord) omvattendheid daarvan nie, allermins. Hendriksen volg die indeling van 3 pare van 2 reëls (1-6 hieronder) en wys op die chiasme (ek gebruik Du Preez se vertaling):

1  Is geopenbaar in die gestalte van ’n mens 







2  in die gelyk gestel deur die Gees


3  Het verskyn aan engele












4  is verkondig aan die nasies


5  Is geglo in die wêreld












6  is opgeneem in heerlikheid 

Hy sien die beweging van die teks as:

The higher realm (2 Gees/3 engele/6 heerlikheid) 



2

3

  6


The lower realm (1 mens/4 nasies/5 wêreld)





1

4

  5

Hiermee word hemel en aarde byeengebring.  Deurdat dit gebeur, word die aarde geheilig en alle gnostiese dualismes die nek ingeslaan – presies waarmee in 4:1-5 voortgegaan word.  

Preekvoorstel

Vir `n preek wat die hele voorgeskrewe teks ter sprake bring, sal dit raadsaam wees om die lyne van die teks te volg. Verlede week het ons nagedink oor hoe die ampsdraers (ook die amp van die gelowige) hulle in die kerk moet gedra. Vandag praat ons oor die vraag: Hoekom moet ons dan so optree? Omdat dit die geopenbaarde waarheid is wat aan die kerk opgedra is.  

Die kerk is vir sommige `n instelling, bygeloof, anakronisme …, maar die Here is nogal ernstig daaroor. Dit is die huishouding van God (Van Eck hierbo), die kerk van die lewende God. Die geopenbaarde waarheid is groot, groter as dit wat die wêreld aan vashou (Hand 19:24). Die geopenbaarde waarheid omhels alles, tydelik en ruimtelik (Du Preez, Hendiksen). Die kerk kan nie anders as om hierdie waarheid lofsingend te gaan uitjubel nie (“In theology there is no place for long faces, morose thoughts and boring ways of speaking” – Barth). Nie ons argumente nie, nie dit wat ons “doen” nie, maar dit wat ons is, oortuig (being vs doing).  

Hoekom is dit nodig om so op te tree? Want in ons tyd nog sal mense die waarheid wil verruil. Hulle sal so “heavenly minded” raak, dat hulle “of no earthly use” sal word. Trouens, hulle kan so geestelik raak, dat hulle die Here net in die buitengewone en spektakulêre sal wil raaksien. Nie meer in my gesin, my vrou en die bord kos voor my nie. Daarteenoor kan mense wat die geopenbaarde waarheid ken, dit oordink, bewaar, aan hulle kinders oordra, met dankbare blydskap leef, wetende dat elke sonstraal, elke goeie ding, ’n gawe uit sy hand in ons s’n is.  

`n Paar aanhalings oor kritiek op die kerk:

Outwardly splendid as of old;

Inwardly sparkless, void and cold. 

Her force and fire all spent and gone, 

Like the dead moon she still shines on. 

Oor die kerk: “A lot of people today think the church is an anachronism, a hangover from the past, with nothing to say to the present hour. It is nice for people with a religious turn of mind, they think, but it has absolutely no contribution to make to the real problems that we wrestle with in the world.  I hope that is not your view of the church. It certainly was not Paul's, because he makes clear that the church is a tremendously significant body. 

“The Apostle Paul uses two descriptive phrases here to tell us what that was. He calls the church, "the house of God," which suggests intimacy and warmth, a family gathered; and then he calls it, "the church of the living God," which suggests excitement and power. That was what the church was, and is; that is the nature of the church.  

“The remarkable thing is that the church is his instrument for change. He will not use anything else. He has committed himself to this body of people called the church of Jesus Christ.  No matter how weak they may be, because of ignorance or refusal to understand and act upon what they are, God will never propose any other scheme to do what he has come to do in this world. It is no use trying to set the church aside. God will never permit it. He is committed to the church, so do not ignore the church.  He is going to work through it, and only through it.  

“We live in a confused world and it is getting more confused all the time. In fact, if you are not confused it is because you are not thinking clearly! The church is called upon increasingly to speak the truth in the midst of that confusion, to point out that the Emperor does not have any clothes on, and to speak things that everybody thinks are heresy and radicalism because they are so different from the confusion of the society around us.”

